
1280-1280- OFP  - Acta Capitulorum Generalium Oxonie Celebrati 
 

In nomine patris et filii et spiritus sancti. Amen. 
Acta capituli generalis Oxonie celebrati 

anno Domini · M° · CC° · LXXX° · 
 
Confirmamus has constituciones. In capitulo de suffragiis mortuorum. ubi dicitur. quilibet frater sacerdos 
celebret · xxx · missas in anno pro fratribus. addatur. et sororibus nostris defunctis. Et hec habet · iii · 
capitula.  
    Item hanc. In capitulo de electione magistri. ubi dicitur in principio. statuimus. ut si ante festum sancti 
Michaelis magistrum mori contigerit. addatur. vel amoveri contigerit. Et hec habet · iii · capitula.  
    Item. Ordinacionem domus de Duracio approbatam in precedenti capitulo generali confirmamus. et 
omnes fratres oriundos de terminis domus predicte. ubicumque fuerint; eidem domui assignamus.  
Iste sunt approbaciones.  
Approbamus has constituciones. In capitulo de electione magistri. ubi dicitur. cum duobus fratribus in 
capitulo provinciali electis. addatur. a pluribus medietate omnium eligencium. et deleatur totum quod 
sequitur usque ibi. ad capitulum veniant generale. Et hec habet · ii · capitula.  
    Item hanc. In capitulo de electione diffinitorum capituli provincialis et generalis. ubi dicitur. si unus 
defuerit; per disquisicionem duorum. addatur. quod si duo defuerint. loco ipsorum per disquisicionem 
duorum antiquiorum in ordine presencium in capitulo. Et hec habet · ii · capitula.  
    Item hanc. In eodem capitulo. ubi dicitur. aliquis de magis ydoneis a maiori parte capituli. addatur. per 
disquisicionem prioris provincialis et prioris et subprioris illius loci. ubi capitulum celebratur. vel si unus 
defuerit per disquisicionem duorum. quod si duo defuerint loco ipsorum per disquisicionem duorum 
antiquiorum in ordine presencium in capitulo eligatur. Et hec habet · ii · capitula.  
    Item hanc. In capitulo de capitulo generalissimo. ubi dicitur. cum duobus sociis a capitulo suo 
provinciali electis. addatur. a pluribus medietate omnium eligencium. Et hec habet · ii · capitula.  
    Item. Cum ex causis plurimis insinuatis nobis expediens videatur. quod conventus Gripsvaldensis et de 
Posvalc de provincia Polonie ad provinciam Theotonie transferantur. sicut inchoatum fuit in precedenti 
capitulo generali. approbamus. quod dicti conventus ad dictam provinciam Theotonie cum suis terminis 
transferantur.  
Iste sunt inchoaciones.  
Inchoamus has. In capitulo de capitulo provinciali. ubi dicitur. eius excessum referant ad capitulum 
generale scripto communiter sigillato. addatur sic. singulis vero annis in capitulo provinciali auditis culpis 
fiat scrutinium seorsum in conspectu omnium super retencione vel absolucione prioris provincialis cum 
expressione nominum et officiorum fratrum exprimencium vota sua. per diffinitores capituli provincialis. 
quod scrutinium statim in eodem capitulo in conspectu omnium publicetur. et publicatum sigillis 
diffinitorum provincialis capituli ibidem coram omnibus sigilletur. ac per diffinitorem generalis capituli. 
vel eius socium. vel per socium prioris provincialis in anno provincialium ad generale capitulum deferatur. 
Et hec eadem forma scrutinii faciendi de priore conventuali per suppriorem vel eius vicarium in absencia 
supprioris. et duos antiquiores in ordine de conventu presentes in capitulo in tractatu eorum. que mittenda 
sunt ad capitulum provinciale observetur. et sigillo conventus dictum scrutinium statim coram omnibus 
sigilletur. et per socium prioris ad provinciale capitulum deferatur. Ipsis autem scrutatoribus voluntatum in 
utroque scrutinio et omnibus aliis fratribus. qui fuerint in predicto scrutinio presentes. precipimus in virtute 
obediencie. ne dicta scrutinia in generali vel particulari directe vel indirecte quocumqne modo. vel certa 
sciencia vel proposito alicui vel aliquibus audeant revelare.  
    Item hanc. In capitulo de electione diffinitorum capituli generalis et provincialis. ubi dicitur. quod 
venire non possit ad capitulum generale. addatur. vel si postquam venerit. ipsum mori contigerit citra v 
feriam infra octavas pentecostes.  
    Item hanc. In capitulo de studentibus. ubi dicitur. cum frater de provincia ad provinciam mittitur ad 
regendum. deleatur totum usque ibi. circa eos qui student. et dicatur sic. cum frater de provincia ad 
provinciam mittitur. si simpliciter illi provincie. ad quam mittitur. assignetur. libri et alia que habuit per 
provisionem ordinis a provincia. de qua mittitur. vel eciam a conventu. ad eamdem provinciam vel 
conventum simpliciter pertinebunt. alia vero omnia que habuit. sint illius provincie ad quam mittitur. 
ubicumque postquam assignatus fuerit; ipsum mori contigerit. Si vero ad tempus mittitur. omnes libri eius 
et res alie. post eius obitum ad provinciam vel conventum. unde sumptus est. pertinebunt. In utroque 
autem casu scilicet sive ad tempus sive simpliciter assumatur. conventus cui assignatus fuerit. et ipse 
eidem conventui ad suffragia teneatur. si autem ex quo alii provincie assignatus fuerit; ipsum mori 
contigerit. antequam dicto conventui assignetur. prior illius provincie eidem provideat de conventu. qui 
sibi ad suffragia teneatur. ne consuetis defunctorum subsidiis defraudetur.  

    Item hanc. In capitulo de domibus concedendis. ubi dicitur. absque priore et doctore non mittatur. 
addatur. nec postquam missus fuerit. dictus fratrum numerus minuatur. et si inde aliquis subtractus fuerit; 
loco eius alius assignetur.  
    Item. In eodem capitulo. ubi dicitur circa principium. nisi predicti viderint expedire. addatur. fratres 
autem novis domibus deputati conventibus. de quibus assumuntur. et ipsi conventus eisdem quantum ad 
suffragia. sicut suis conventualibus mutuo teneantur. quousque ibidem conventus fuerit assignatus. 
quantum vero ad omnia alia dicti fratres ad domos predictas simpliciter pertinebunt.  
    Item hanc. In capitulo de electione prioris conventualis. ubi dicitur. si vero de alia fuerit provincia. 
postquam per annum. addatur. continuum a tempore sue assignacionis immediate precedentem electionem 
faciendam.  
    Item hanc. In capitulo de studentibus. ubi dicitur. quatuor autem provincie. deleatur totum usque ibi. 
provideant. et dicatur sic. sex autem provincie scilicet. Hispania. Provincia. Lombardia. Romana 
provincia. Theutonia et Anglia.  
Ordinamus. quod singulis diebus immediate post matutinas. exceptis festis simplicibus et supra. fratres in 
choro super formas prostrati pro bono statu et conservacione ordinis dicant psalmum. deus in adiutorium. 
cum letania. qua finita dicatur. kyrie eleyson. pater noster. cum versiculis. post partum virgo. ora pro nobis 
b. Dominice. memor esto congregacionis tue. salvos fac servos tuos. esto nobis turris. et oracionibus. 
protege domine. concede quesumus omnipotens deus. ut qui peccatorum. et. ineffabilem. Et ad ista 
suffragia fratres. ubicumque fuerint. teneantur.  
    Item. Volumus et ordinamus. quod ordinacio facta de scrutiniis priorum provincialium et 
conventualium. secundum formam ipsius constitucionis. hoc anno plenarie observetur. Item in die 
tractatus eorum que mittenda sunt ad capitulum. voluntas fratrum super retencione vel mutacione lectoris 
in eius absencia requiratur.  
    Item. Volumus et ordinamus. quod priores et lectores actu [non] legentes non habeant cameras 
speciales. lectores autem actu legentes. ubi commode fieri poterit. infra clausuram dormitorii secundum 
exigenciam eorum collocentur.  
    Item. Iniungimus studentibus. quod ad scolas veniant et lectiones audiant diligenter. illi autem qui 
theologiam non legerunt alicubi. lectiones ordinarias et textum sentenciarum audire integre teneantur. illi 
vero qui de theologia aliquid audierunt. ad minus audiant unam ordinariam lectionem.  
    Item. Inhibemus. ne lectores disputent de quolibet. nisi sint magistri in theologia. nisi in locis. in quibus 
secundum ordinem generalia studia vigent. nisi forte ex causa aliqua in locis aliquibus specialibus aliud sit 
consuetum. aut nisi prioribus provincialibus in suis provinciis aliud videatur.  
    Item. Monemus. quod lectores et magistri et fratres alli questionibus theologicis et moralibus pocius 
quam philosophicis et curiosis intendant.  
    Item. Volumus et mandamus. quod domus concesse vel concedende a capitulo generali non ponantur in 
locis ita vicinis aliis provinciis. quod oporteat fratres dictarum domorum occupare terminos alienos.  
    Item. Cum de terminis aliquarum provinciarum frequenter ad capitula generalia querimonie sint delate. 
volumus et mandamus. quod priores provinciales illarum provinciarum per se vel per alios fratres ad hoc 
ydoneos ipsos terminos equitate servata. studeant limitare. sicut ad pacem fratrum et salutem animarum 
viderint expedire. Quod si forte aliqui in hoc non potuerint convenire. negocium sufficienter instructum 
diligenter referant ad sequens capitulum generale. ut per ipsum capitulum finis huiusmodi questionibus 
imponatur.  
    Item. Cum cavere a scandalis et iniuriis debeamus. caveant fratres nostri. ne alliciant. vel inducant ad 
eligendam apud nos sepulturam illos scilicet quos noverint apud alios elegisse.  
    Item. Districte iniungimus. ne fratres nostri permittant mulieres intrare officinas nostras interiores vel 
hortos nostros. et qui contrarium fecerint. per priores suos vel vicarios durius puniantur.  
    Item. Iniungimus. ne fratribus nostris occasione laboris vel ieiunii preteriti vel instantis vel racione 
officii vel ministerii cuiuscumque esus carnium concedatur.  
    Item. Monemus. ne fratres nostri intus vel extra extraordinarie comedant. nisi urgens necessitas hoc ex 
poscat.  
    Item. Provideant priores et eorum vicarii. quod in conventibus domus pro recreacione debilium 
habeantur1.  
    Item. Cum sit valde notabile. quod aliquibus fratribus bene indutis alii frequenter defectum valde 
notabilem in vestibus paciantur. iniungimus districte prioribus et eorum vicariis. quod necessitatibus 
fratrum indigencium iuxta honestatem ordinis studeant providere. et excessus aliorum sic corrigant. ne 
notabilis inequalitas in vestibus appareat inter fratres.  
    Item. Cum sit periculosum precipitare fratres per precepta. interdicimus. ne priores vel alii auctoritatem 
habentes. preceptis fratres astringant. nisi ex diligenti deliberacione prehabita hoc necessarium videatur.  
                                                           
1 Domus, idest loca, ad mentem constitutionis (dist. 1. cap. 7.):  “in domibus nostris non sint nisi duo loca, in quibus comedant 
debiles vel infirmi:  unus carnium et alius aliorum ciborum”.  

    Item. Provideant priores provinciales et eorum vicarii. quod fratres insolentes locis novis vel parvis 
conventibus non assignent. cum ibi regi non valeant. ut oportet.  
    Item. Cum clausura conventus multum ad religionis pertineat honestatem. monemus priores et eorum 
vicarios. quod ad claudendos ortos et loca nostra. dent operam efficacem.  
    Item. Declaramus. quod ad nominacionem domini nostri Ihesu Christi sufficit solum capitis inclinacio. 
sicut in constitucione summi pontificis continetur2.  
    Item. Declaramus. quod moniciones et ordinaciones in actis capitulorum generalium et provincialium 
facte durent quousque fuerint revocate.  
    Committimus magistro ordinis ordinacionem studiorum generalium. ut ipse de magistris et bacallariis 
ordinet et disponat. prout generali utilitati ordinis et fratrum profectui viderit expedire.  
Concedimus provincie Provincie · i · domum. provincie Francie unam. Romane provincie domum unam 
ponendam in civitate Barrensi. Provincie Theutonie · i · 
Absolvimus priorem provincialem Terre sancte. 
Sentencias iudicum approbamus. 
Volumus et iniungimus. quod diffinitores capituli generalis presentis et futuri deducantur de conventu ad 
conventum. et melius solito procurentur.  
  
    Capitulum generale sequens assignamus apud Florenciam in provincia Romana. Diffinitores autem 
veniant ad capitulum dominica in octavis ascensionis.  
 
    Actis additae sunt litterae magistri ordinis; cf. app. n. XXXII.  
[Annotationes]  
1 Domus, idest loca, ad mentem constitutionis (dist. 1. cap. 7.):  “in domibus nostris non sint nisi duo loca, 
in quibus comedant debiles vel infirmi:  unus carnium et alius aliorum ciborum”.  
 
 
 
 

                                                           
2 Qua de re cf. supra p. 198 l. 1. sqq. ordinationem capituli generali Montispessulani celebrati anno 1278.  
In nomine patris et filii et spiritus sancti. Amen.  

